
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	УТГА ЗОХИОЛЫН ҮЙЛ ХЭРЭГ

	Хувь заяа минь намайг өнөөдрийн энэ сайхан үйл явдалд хүргэлээ гэж би хэлж чадахгүй ч амьдралын минь олон сайхан үйл хэрэг нөхцөлдөн бүрдэж байж сая энэ хувь тохиолд хүргэсэн биз ээ. Би өөрөө шашин шүтдэггүй болохоор Бурхан байдаг эсэх талаар мэтгэлцэхээс түвдэж, харин үл ойлгогдох зүйлтэй ямагт учирч, гайхан биширч байдгаа хэлмээр байна. Хүн Бурхан болж чадахгүй, тэр тусмаа Бурханыг төлөөлөн агуу их бодгаль болж, дэлхий ертөнцийг захиран жолоодох боломжгүй, чингэх гэж зүтгэх ахул харин ч энэ дэлхийг орвонгоор нь эргүүлж, самууруулж орхих биз ээ.

	Ницщегээс хойших зуун жилийн хугацаанд хүний үүтгэсэн элдэв гамшиг зовлон нь хүн төрөлхтний түүхэнд хамгийн муухай хар хуудас болон үлджээ. Ард түмний удирдагч, улс гүрний тэргүүн, суут жолоодогч гэгдсэн бодгаль бие хүмүүсийн үйл ажиллагааг, атгаг санаатай, хувиа хичээсэн гүн ухаантны солиорол хийрхэлтэй ч зүйрлэхийн аргагүй хор холбогдолтой байдаг. Гэвч утга зохиолын тухай энэ удаагийн яриагаа би улс төр, түүх ярьж цаг үрмээргүй байна. Харин энэ завшааныг ашиглан зохиолч хүний хувьд юу хийж туурвиж байгаа тухайгаа яръя гэж бодлоо.

	Зохиолч гэдэг жирийн л нэг хүн, харин бусдаас илүү мэдрэмжтэй байдаг ч, тийм өндөр мэдрэмжтэй хүн ихэвчлэн сул дорой байдаг. Зохиолч хүн удирдагч, уран илтгэгч шиг ард түмний төлөөлөл биш, эсхүл хууль ёсны биежсэн илэрхийлэл ч биш ээ. Зохиолчийн дуу хоолой үнэндээ хүч муутай ч, уг хувь хүний хувьд тэр нь шударга үнэн, жинхэнэ зүйл байдаг юм. Энэ индэр дээрээс би, юуны өмнө, утга зохиол бол зөвхөн хувь хүний дуу хоолой байдаг, байсаар ч ирсэн гэдгийг хэлэх гэсэн юм. Утга зохиол нь улс үндэстний сүлд дуулал, угсаатан ястны туг далбаа болж, улс төрийн намуудын үзэл суртал, эсвэл анги бүлгийнхний дуу хоолой болж, нэг үгээр хэлэхэд, суртал ухуулгын бүхэнд хүрэгч хүчирхэг зэвсэг болох нь нийтлэг бий. Гэтэл чухам тэгснээс болж утга зохиол төрөлх мөн чанараа алдаж, хүчирхийлэл, ашиг хонжооны хэрэгсэл болж хувирдаг.

	Улиран одож буй зуунд утга зохиол хэзээ хэзээнээс илүү ихээр энэ мэтийн үйл лайтай учирч, улс төр, хүчирхийлэлтэй гүн гүнзгий хутгалдаж, зохиолчид өөрсдөө ч урьд өмнө байгаагүй их хавчлага шахалтад өртсөн билээ.

	Утга зохиол өөрийн төрөлх мөн чанараараа оршиж, улс төрийн зэвсэг болохгүй, халдашгүй дархан байхын тулд үндсэн дүр төрхөө сэргээх, зохиолч хүн жинхэнэ дуу хоолойгоо эгүүлэн олж авах ёстой бөгөөд тэгснээр утга зохиол хувь хүний сэтгэлийг эзэмдэн, мэдрэмж рүү нь анхдагч утгаараа эргэн ирэх ёстой. Энэ нь утга зохиол улс төрөөс хөндийрөн холдоно гэх буюу ерөөс улс төртэй зайлшгүй хутгалдаж байх болно гэсэн үг биш ээ. Утга зохиолын чиг хандлагын тухай аливаа маргаан мэтгэлцээн хийгээд зохиолч хүний улс төрийн хүсэл эрмэлзлийн гол учир шалтгаан нь утга зохиол өнгөрсөн зууны туршид элдэв бусын эрхшээлээр зэрэмдэглүүлж ирснээс үүдэлтэй зохиолчийн шаналан мөн. Уламжлал, шинэчлэлтэй холбоотой, хуучинсаг болон хувьсгалч элдэв мэтгэлцээнээс утга зохиолд хэмжээлшгүй их хохирол учирсан бөгөөд тэр бүхний эх үндэс нь утга зохиолын асуудлыг дэвшилтэт хийгээд харгис хүчний хоорондох тэмцэл болгон хувиргасан зүсэн бүрийн үзэл суртал юм. Үзэл суртал нь Төртэй нэгдэж, улмаар бодит хүчин болох аваас утга зохиол, хувь хүн хоёр хоёул үгүй болно.

	Хорьдугаар зуунд Хятадын утга зохиол ихэд талхигдан туйлдаж, төрийн зүгээс утга зохиолыг хянан цагдсаны уршгаар үнэндээ амь тавьж байсан юм. Тухайлбал, Утга зохиол дахь хувьсгал хийгээд Хувьсгалт утга зохиол хоёр нь Жинхэнэ утга зохиол ба Хувь хүн хоёрт цаазын ял оноосонтой адил болсон юм. Хувьсгалын нэрээр Хятадын уламжлалт соёл руу дайран довтолж, өвч хориглон цагдаж, эртний сонгодог ном судрыг шатаан устгахад хүрсэн билээ. Өнгөрсөн зууны туршид тоо тоймгүй олон зохиолч, уран бүтээлчийг буудан хороох, шоронд хийх, цөлөх, хүнд бэрх ажлаар талхих зэргээр яллаж байлаа. Энэ бүхэн Хятадын түүхэн дэх харгис хаант засаглалын үеийнхээс ч хэрцгий тусч, хятад хэл бичгээр туурвин бүтээх үйлст, ялангуяа бүтээлч эрх чөлөөнд асар их хохирол учруулсан юм.

	Зохиолч хүн оюун санааны эрх чөлөөний төлөө тэмцвэл нэг бол амаа үдүүлж, эсвэл дүрвэн дайжихад хүрч байв. Гэтэл зохиолч хүний ганц тулгуур нь хэл бичиг болохоор үгээ хэлэхгүй удтал дуугүй байх аваас амиа хорлосонтой адил болох нь мэдээж. Амиа хорлох мэт удтал дуугүй байхаас зайлсхийж дуу хоолойгоо бусдад хүргэх гэсэндээ зохиолчид арга буюу дүрвэн дайжиж байв. Дорнын болоод Өрнийн утга зохиолын түүхээс үзэхэд Цюй Юаниас Данте, Жойс, Томас Манн, Солженицын хүртэл, Тянь аньмэний талбай дахь 1989 оны хядлагын дараа сэхээтнийг үй олноор нь цөлөх хүртэл ямагт ийм байжээ. Жинхэнэ дуу хоолойгоо олон түмэнд хүргэхийг хүссэн зохиолчид, яруу найрагчдын хувь заяа зайлшгүй ийм л байлаа.

	Тэгвэл Мао Зедуны дарангуйллын жилүүдэд дүрвэн дайжих боломж ч байсангүй, Дундад зууны үед бичгийн мэргэд, эрдэмтдийн дүрвэн нуугддаг асан аглаг уулсын сүм хийдүүд хэдийн устаж үгүй болсны гадна нууцаар бичиж туурвих явдал аминд халтай байлаа. Ийм нөхцөлд зохиолч хүн оюуныхаа биеэ даасан үйлсийг үргэлжлүүлэхийн тулд гагцхүү туйлын чанд нууц байдалд өөрөө өөртэйгөө л "ярих" боломжтой байсан юм. Утга зохиолын хувьд ямар ч боломж байхгүй болсон үед уран бүтээл хийх нь яагаад тийм чухал байдаг вэ гэвэл, тухайн хүнд хүн ёсны ухамсраа хадгалан үлдэх сүүлчийн боломж нь тэр юм байна гэж ойлгосноо дурдмаар байна.

	Өөрөө өөртэйгөө ярилцах нь уран бүтээлийн эхлэх цэг агаад хэлийг хүмүүстэй харилцах хэрэглүүр болгон ашиглах нь удаах алхам нь юм. Тийнхүү өөрт төрж буй үзэл мэдрэмж, бодол сэтгэгдлээ хэл бичгээр илэрхийлэн буулгаж буй нь уран бүтээл, утга зохиол болно. Хэзээ нэгэн цагт бүтээл минь хэвлэгдэх вий гэх найдвар горьдлого огт үгүй будангуй цаг үед ч, орь их хүслэнгээр бичиж туурвих нь бүтээхийн жаргал зовлон, урамс онгод болон ирдэг юм. Өөрийгөө хянан болгоомжлох сэтгэл минь намайг хэдий чинээ их хорьж цагдаж байсан ч, би чухам яг тийм л цаг мөчид сэтгэлийн их ганцаардлаа нимгэлэх гэж "Сэтгэлийн уул" романаа бичсэн билээ. Эл романаа би хэвлэгдэнэ гэх өчүүхэн ч итгэл найдваргүйгээр, зөвхөн өөртөө л бичсэн юм.

	Утга зохиол угаасаа хүмүүний өөрийн үнэ цэний нотломж болдог бөгөөд түүнийг бүтээн туурвих явцад энэ үнэ цэнэ нь бий болж байдаг, иймээс утга зохиол бол хамгийн түрүүнд уран бүтээлчийн өөрийн эрэлт хэрэгцээг хангах шаардлага мөн гэж би өөрийн туршлагад дулдуйдан хэлэхийг хүсэж байна. Тухайн уран бүтээл мэндэлснийхээ дараа нийгэмд ямар нэгэн үр нөлөө үзүүлж болох ч, тэр нь зохиолчийн хүсэл эрмэлзэл байх албагүй билээ. Зохиолчийн амьд сэрүүнд нь хэвлэгдэж амжаагүй мөнхийн агуу туурвил утга зохиолын түүхэнд олон бий. Тухайн хүн уран бүтээлийнхээ үр дүнг үзэхгүй бол хэрхэн бүтээл туурвилаа үргэлжлүүлдэг вэ? "Баруун этгээдэд зорчсон тэмдэглэл", "Усан бялхмал", "Алтан бумбан дахь лишийн цэцэг", "Улаан асрын зүүд" зэрэг хятадын сонгодог сод туурвилыг бүтээсэн зохиолчдын амьдралын нарийн ширийнийг өнөөдөр олж мэднэ гэвэл Шекспирийн нэг адилаар нэн бэрх ажгуу.

	"Улаан асрын зүүд" романыг зохиогч Ши Найаний тухай бидний мэдлэг гэхэд л түүний зөвхөн өөрийгөө л тайтгаруулах гэж бичиж үлдээсэн товч намтар нь агаад сайх сод туурвилдаа үлдсэн насаа зориулсан түүнд үүнээс өөр ямар шагнал соёрхол ногдсон билээ? Орчин үеийн хүүрнэл зохиолын анхдагч нь болсон Франц Кафка, хорьдугаар зууны томоохон яруу найрагч Фернандо Пессоа нарт тохиосон мөн тийм хувь заяа зөвхөн тэднээр хязгаарлагдахгүй ээ. Утга зохиолын гол хэрэглүүр болсон хэлний үйлийг сонгосноороо тэд дэлхий ертөнцийг өөрчлөн хувиргахыг хүсээгүй, учир нь тэд хэрэглүүр болгон сонгож авсан тэр хэлнийхээ агуу гайхамшгаас ямар ч тус дэм авах боломжгүй байсан билээ.

	Хэл бол хүн төрөлхтний соёл иргэншлийн эрхэм дээд гэгээрэл, ариусал мөн. Хэл бол эзэмшихэд ярвигтай, этгээд, бэрх хэцүү зүйл бөгөөд бас эзэмдэн нэвчих чадвар цаглашгүй тул хүмүүний сэтгэхүйд гүнзгий шингэн орж, тухайн хүнтэй, ертөнцийг үзэх үзэл бодолтой нь салшгүй холбогддог. Үзгийн үзүүрээс мэндэлсэн үгс бусад янз бүрийн хүнтэй, тэгэхдээ бүр өөр өөр үндэстэн ястны, өөр өөр цаг үеийн уран бүтээлчидтэй ч хэлхээ холбоо үүсгэх ид шидтэй бөлгөө. Энэ утгаараа хүмүүс тухайн уран бүтээлийг бичсэн, уншсан цаг үеэрээ дамжуулан утга зохиолын мөнхийн оюун санааны эрхэм үнэлэмжтэй холбогддог байна.

	Өнөөгийн зохиолч, уран бүтээлчид зөвхөн үндэсний соёлоо илэрхийлэхийн төлөө мэрийн зүтгэх нь маргаантай зүйл гэж би үздэг. Учир нь, би хаана төрж өссөн хийгээд ямар хэлээр ярьдгаас шалтгаалан, жишээлбэл, миний дотор Хятадын соёлын өв уламжлал заяасан буй. Хэл соёл хоёр нягт холбоотой тул ингэж мэдрэмж сэтгэлгээний өвөрмөц болоод харилцан хамаарал бүхий тогтвортой хэв маяг, үзэл бодол, аялгуу хэллэг бий болдог аж. Зохиолч хүний бүтээлч үйл ажиллагаа нь түүний эзэмшсэн хэлээр юуг хэрхэн бий болгосонтой нь холбогдон гарч ирэхийн сацуу бас тэр хэлээрээ юуг хангалттай бий болгоогүй байгаа нь ч илэрч байдаг. Гэхдээ өгүүлэхүйн урлагийг эзэмшсэн уран бүтээлч хүн, үндэстнийхээ урьд өмнө бүтээсэн бэлэн зүйлийг өөртөө наан хуулбарлах хэрэггүй, энэ нь амархан мэдэгддэг юм.

	Утга зохиол бол улс үндэстний хил хязгаарыг даван туулж, орчуулгаар дамжин олон хэл рүү нэвтэрч хүрч байдгаараа түүх хийгээд газарзүйн байршлаар, түүнчлэн хүмүүний ертөнцийн нийтлэг түгээмэл зүйлийн гүн гүнзгий илрэлээрээ нийгмийн өвөрмөц хэв заншил, хүмүүсийн хоорондын хэлхээ холбоог бий болгодог. Түүнчлэн өнөөгийн зохиолчид өөрийн үндэсний соёлоос гадна бусад олон соёлын нөлөөг хүртэж байдаг.

	Утга зохиол ийнхүү аливаа үзэл суртал, улс үндэстний хил хязгаар, үндэсний ухамсрыг даван туулж, нэгээс нөгөөд шилжиж байдгийн адилаар тухайн зохиолч хүн амьд сэрүүн ахуйдаа аливаа измийг өвлөн авч өөрчлөгдөх нь бий. Учир нь хүмүүний оршин буй нөхцөл нь амьдралын тухай ямарваа үзэл онолын арилжаа наймаанаас эрхэм дээд зүйл билээ. Түүнчлэн утга зохиол бол ямар ч хорио цээргүй, харин ч хүн төрөлхтний оршин буйн дэнсийг бүхэлд нь халиан ажиж байдаг талбар юм. Харин утга зохиолын хяналт хязгаарлалт нь ямагт гаднаас үүдэлтэй байдаг бөгөөд нийгэм, улс төр, ёс зүй хийгээд зан заншил зэрэг нь утга зохиолд янз бүрийн хүрээ хэлбэр, хэмжээ дамжаа тааруулан наахыг оролдож байдаг.

	Гэвч утга зохиол бол эрх мэдлийг илэрхийлэгч гоёл чимэглэл биш, нийгмийн хачин чамин зүйл ч биш, харин гоо сайхны шинж чанар бүхий өөрийн гэсэн үнэлэмжийн хэмжүүртэй байдаг. Хүний сэтгэлийн хөдлөлтэй нарийн холбоотой гоо сайхан гэгч ойлголт нь утга зохиолын ажил үйлийн цорын ганц зайлшгүй чухал шалгуур мөн. Хүн болгон тус тусдаа нэг бодгаль байдгийн хувиар сэтгэлийн увдис нь янз бүр байдгаас шалтгаалан хэмжүүр шалгуур нь ч бас өөр өөр байдаг. Гэхдээ гоо сайхны ийм хэмжүүр шалгуур нь дэлхий нийтээрээ хүлээн зөвшөөрөхүйц хэм хэмжээг бий болгодог байна. Утга зохиолоор тэтгэгдсэн ийм шүүмжлэлт таашаал нь зохиолчоос зохиол бүтээлдээ илэрхийлсэн яруу найргийн хийгээд гоо сайхны, агуу сүрлэгийн хийгээд өчүүхэн жижгийн, уй гуниг хийгээд утга учиргүй зүйлийн тухай сэрэл сэтгэлгээ, ёж егөө, хошин шогийн мэдрэмжийг уншигчдад төрүүлж, ухааруулж өгнө. Хувиа хичээх явдал, нялхсын өвчинд хүлэгдсэн яруу найргийн мэдрэмж нь найрагчийн сэтгэлийн хөдлөл-онгодын дүр төрхөө илэрхийлэх явдлаас шууд урган гарч ирж чаддаггүй, уран бүтээлийн эхний үе шатанд үүнээс зайлсхийх нь хэцүү байдаг. Түүнчлэн бас сэтгэлийн хөдлөлийг илэрхийлэх олон янзын түвшин байдаг бөгөөд тэр бүхний илүү дээд түвшинд хүрэхийн тулд сийрэгхэн ухаан шаардагддаг байна. Арван жилийн өмнө би долоон жилийн туршид бичсэн "Сэтгэлийн уул" романаа дуусгаад ийм хэлбэрийн зохиол бүтээл байж болох талаар санал дэвшүүлсэн эсээ өгүүлэл бичсэн юм.

	Түүнд: "Утга зохиол бол улс төртэй холбоогүй агаад цэвэр хувь хүний ажил үйл мөн. Утга зохиол бол оюуны хөдөлмөр эрхлэгчийн сэтгэлийн ханамж таашаал, үзсэн дуулсны тойм тусгал, дүрслэл зураглал, эс бөгөөс бодол сэтгэлийн мэдрэмж ухаарал хийгээд дурсамж дуртгал мөн" гэсэн буй.

	Зохиолч гэдэг ердөө л өгүүлэн бичиж буй хүн бөгөөд түүнийг сонсох, унших нь бусдын хэрэг байдаг. Зохиолч хүн хүмүүсийн хүсэлт шахалтаар явж байгаа дайчин баатар биш, бурхан шүтээн мэт хүндлэгдэн тахигдсан алдар суутан ч биш, түүнчлэн бас гэмт хэрэгтэн, эсвэл ард түмний атаат дайсан бүр ч биш ээ. Тэр бээр тодорхой нэг цаг үед бусдын хэрэгцээ шаардлагын төлөө зохиол бүтээлийнхээ хамтаар хавчигдан хяхагдаж байдаг юм. Эрх баригчдын зүгээс ард түмний анхаарлыг дүйвүүлэхийн тулд тодорхой дайсныг бий болгоход, зохиолч, уран бүтээлчид л түүнийх нь золиос болж, ялангуяа барагтайхан, дуулгавартай хэсэг нь гэнэн харанхуйгаар хууртан залилуулж өнгөрдөг байна.

	Зохиолч, уншигчийн харилцаа холбооны тухайд бол энэ нь цэвэр оюун санааны харилцаа холбоо, зүгээр л тухайн уран бүтээлээр дамжин бий болсон харилцаа холбоо учраас хоорондоо заавал холбогдож хэлхэлдэх хэрэггүй юм. Утга зохиол гэгч зохиолч, уншигч хоёрын хоёулынх нь сайн дурын, гэхдээ зайлшгүй хамтын үйл ажиллагааны хэлбэр мөн. Тийм ч учраас утга зохиол нь олон нийтийн өмнө ямар нэгэн үүрэг хүлээдэггүй байна.

	Дотоод сэрэл илэрхийллийн шинжтэй утга зохиолыг "Хүйтэн утга зохиол" гэх нь бий. Хүн төрөлхтөн материаллаг эд зүйлийн төлөөх хүсэл шунал, эрэлт хэрэгцээнээс олж авдаг ханамж таашаалаасаа илүүтэйгээр цэвэр оюун санааны үйл рүү тэмүүлж байдаг учраас ийм төрлийн утга зохиол оршин байдаг юм. Ийм утга зохиол өнөөдрийн амьдрал ахуйд оршин байж чадахгүй нь ойлгомжтой. Өнгөрсөн цаг үед ийм утга зохиол нь улс төрийн хүчин, нийгмийн хэв маягийн эсрэг тэмцэж байсан бол өнөөдөр хэрэглээний шинжтэй нийгмийн эсрэг тэмцэх хэрэгтэй болно. Тийм учраас ийм төрлийн утга зохиолын оршин байх эсэх нь зохиолч хүний угтан ирэх ганцаардлыг тэвчиж тэсэх тэнхэл, эрмэлзлээс ихээхэн шалтгаална аа. Хэн нэг зохиолч өнөөдөр өөрийгөө энэ төрлийн утга зохиолд зориулах аваас амь зуухад хэцүүхэн зүйл болохыг нь мэдрэх болно. Тиймээс тэр зохиолч хэрхэн амь зуухаа бодож тунгаах төдийгүй зөвхөн гагц оюун санааны, сэтгэлийн ханамж таашаал л эдлэх болно гэдгээ сайтар ойлгох хэрэгтэй. Бүтээл туурвил нь аз тохиож, Цао Сюэцин, Кафка нарын адилаар үзэг нэгт нөхөд, анд найз нарынх нь тусламж дэмжлэгтэйгээр хэвлэгдэн тархаж магадгүй л юм. Энэ хоёр зохиолчийн сэрүүн тунгалаг ахуйд нь зохиол бүтээл нь хэвлэгдээгүй болохоор хэн хэн нь утга зохиолын урсгал чиглэл үүсгэж чадаагүй, амьдадаа хөшөө дурсгалаа босгуулсан алдар цуутан болоогүй билээ. Тэд хүмүүний нийгмийн зах хязгаарт цөлөгдөн сууж, жинхэнэ оюун санааны үйл эрхэлж, түүнийхээ төлөө ямархан нэг нөхөн төлбөр, ашиг орлого олно гэж өчүүхэн төдий ч найдалгүйгээр өнгөрсөн билээ. Тэд нийгмийн зүгээс ямар ч сайшаал урамшуулал хүртээгүй, гагцхүү туурвин бүтээхүйн их таашаал цэнгэл л хүртэж байсан болой.

	Хүйтэн утга зохиол нь оршин байхын төлөө, тэр их саад тотгорыг давж гарахын тулд ямар нэгэн байдлаар дүрвэн дайжихад хүрдэг утга зохиол, тухайн нийгэмд боомилуулахгүй гэсэндээ оюун санааны аврал эрэлхийлж байдаг утга зохиол мөн. Аливаа улс үндэстэн ийм төрлийн, нийцтэй бус утга зохиолыг хүлээн авах чадваргүй байх ахул энэ нь тухайн зохиолчийн хувьд аз завшаангүй зүйл болох төдийгүй, тэр үндэстний хувьд ч эмгэнэл байх болно.

	Харин би амьд сэрүүндээ Шведийн Академийн энэхүү нэр хүндтэй шагналыг хүртэж байгаа минь туйлын их аз завшаан бөгөөд үүнд дэлхийн өнцөг булан бүрд буй олон анд нөхдийн минь дэмжлэг туслалцаа оролцсон юм. Олон жилийн туршид тэд надаас хариу тус харалгүйгээр, элдэв хүндрэл бэрхшээлийн дундуур зохиол бүтээлийг минь орчуулж, хэвлэн нийтэлж, тайз дэлгэцнээ дэглэн үзүүлж, үнэлж дүгнэсээр ирсэн билээ. Тэр олон анд нөхдийнхөө нэр алдрыг бүгдийг нь энд дурдах гэвэл ихээ урт жагсаалт болох тул нэг бүрчлэн нэрлэх боломжгүй байна.

	Намайг хүлээн авсанд нь Франц улсад би бас талархах ёстой. Утга зохиол, урлаг, соёлыг эрхэмлэн дээдэлдэг энэ оронд би эрх чөлөөтэйгөөр туурвин суух боломжтой болж, бас уншигч, сонсогчтой болсон билээ. Ийнхүү зол болж, ихээхэн ганцаардмал шинжтэй энэ ажил үйлийг эрхлэн суухдаа би төдийлөн гуньж гутраагүй ээ. Энд хэлэхийг хүсэж буй өөр нэг зүйл минь юу вэ гэхүл амьдрал гэгч баяр ёслол, зугаа цэнгэл огт биш, тэгээд ч дэлхий ертөнц, сүүлийн нэг зуун наян жилийн туршид дайн дажингүй амар амгалан оршиж буй Швед оронтой адилгүй байна. Өнгөрсөн зууны туршид дэлхий даяар үй олон дайн дажин, хөнөөл сүйрэл болж өнгөрсөн болохоор, тэр бүхний эмгэнэлт, гашуун дурсамж дуртгалыг, хүний цусан дахь гений адилаар удамшуулан дамжуулах боломжгүй болохоор угтан ирж буй шинэ зуун ч элдэв дайн дажин, сүйрэл гамшгаас ангид байж чадахгүй биз ээ. Хүмүүн бид хэдийгээр оюун ухаантай ч, өнгөрснөөс сургамж авах ухамсар сэтгэхүй хангалтгүй байгаагаас болж бидний сэтгэлд ямарваа атгаг хорон санаа манасхийх аваас энэ нь хүн төрөлхтний оршихуйн хувь заяанд аюулт уршиг авчрах болно.

	Хүн гэгч бодгаль биетийн хувьд байнга өөрчлөгдөн хувьсаж байх шаардлагагүй, үүнтэй холбогдуулан би соёл иргэншлийн түүхээс эшлэхийг хүсэж байна. Түүх, соёл иргэншил хоёр цугтаа урагшлан хөгждөггүй аж. Дундад зууны үеийн Европын зогсонги байдлаас саяхны Ази тивийн эх газарт болж өнгөрсөн мөхөл задрал, үймээн самууныг хүртэл, хорьдугаар зуунд дэгдсэн хоёр удаагийн дэлхийн дайны уршиг хөнөөлийг хүртэл хүн хүнээ алж хядах үйлдэл улам нарийн, улам жигшүүртэй болсоор иржээ. Шинжлэх ухаан, техникийн дэвшил ч хүн төрөлхтөн улам бүр иргэншин соёлжиж байгаа гэсэн үг биш байна.

	Шинжлэх ухааны аль нэгэн измд дулдуйдан түүхийг тайлбарлах гэж, эс бөгөөс түүхийн үйл явцыг оновчгүй хуурмагаар авч үзэж ойлгох нь хүн төрөлхтний зан төрхийг ариусган гэгээрүүлэхэд алдас болоход л хүргэнэ. Биелшгүй хийрхэл, өнгөрсөн зуунаас улбаатай нийгмийн хувьсгалуудын үргэлжлэлийн аль аль нь унтран замхарч, тэр бүхнийг даван туулсан хүмүүсийн сэтгэлд зөвхөн гунигт, гашуун дурсамж, мэдрэмж л үлджээ.

	Аливаа зүйлийг үгүйсгэж, бас дахин улайран үгүйсгэх нь түүнийг үнэмлэхүйгээр баталж нотолсны үр дүн биш юм. Хүмүүсийн хийсвэрээр хүсэж мөрөөдөж байгаа шинэ нийгэм гэгч нь хуучнаа сөнөөн устгахад л хүргэдэг учраас нийгмийн хувьсгал нь шинэ зүйлийг ер авчирдаггүй ажээ. Нийгмийн хувьсгалын тухай энэхүү онол нь утга зохиолд шууд тусч, бүтээлч ертөнц байсан зүйлийг дайн тулалдааны талбар болгон хувиргаж, хүн ардыг талхидан түйвээж, соёлын өв уламжлалыг бусниан сүйтгэдэг байна. Чингэсэн хойно хувьсгасан нийгэмд бүхнийг шинээр эхлэхэд хүрнэ, шинэчлэл өөрчлөлт сайн зүйл, гэхдээ л утга зохиолын түүхэнд тэртэй тэргүй бужигнаан донсолгоо, үгүйсгэл хийгээд шинэчлэлийн аль аль нь тохиосоор л байдаг билээ. Зохиолч хүн Бүтээн цогцлоогч агуу үйлстний үүрэг гүйцэтгэдэггүй болохоор өөрийгөө Бурхан мэт өргөмжлөн дэвэргэх шаардлага байхгүй билээ. Хэрэв чингэвэл энэ бүхэн түүнийг сэтгэлийн ухаан жолоогүй байдалд хүргэж, бүр галзуу хүн шиг ч болгох төдийгүй дэлхий дахиныг бүхэлд нь хий үзэгдэл мэт болгож мэдэх юм. Зохиолч хүн ингэж өөрийн хяналтаа алдваас цааших нь бүр ч тодорхой болно. Тэр бээр өөрийгөө ирээдүйн төлөө өргөл золиос болгож, бусдыг ч өөрийгөө дуурайн золиослохыг хүсэж шаардаж эхлэх буй заа.

	Улиран одож буй хорьдугаар зууны түүхийг гүйцээхийн төлөө яарах хэрэггүй. Хэрэв дэлхий ертөнц ямар нэгэн үзэл суртлын хүрээнд дахин үнс нурам болоход хүрвэл энэ түүхийг гүйцээх гэсэн оролдлого талаар болох бөгөөд хожмын хүмүүс ч түүнийг өөрийнхөөрөө хянан засварлахад хүрэх биз ээ.

	Зохиолч хүн бас зөнч мэргэн биш ээ. Тэр бээр аанай л хувь хүн болохынхоо хувьд хамгийн чухал зүйл нь юу вэ гэвэл, зохиолч хүн өнөөдрөөрөө л аж төрөх хэрэгтэй, хоёр нүүр гаргаж хуурмаг амьдрах хэрэггүй, төөрөгдөл хийрхлээ орхиж, тухайн цаг үеэ тод харах хэрэгтэй, түүний сацуу бас өөрийгөө ямагт хянан нягталж байх ёстой. "Өөрийн би" гэгч бүхэлдээ эмх замбараагүй, задгай хайнга нэгэн байдаг агаад бусад хүмүүс амьдрал өөрөөс нь өөрийнх нь тухай асуухад сая зогтусаж өөрийгөө ажиглаж нягталж эхэлдэг байна. Аюул сүйрэл, хор хөнөөл, хавчилт шахалт бүхэн ямагт бусдын зүгээс ирдэг боловч тухайн хүний өөрийн уур хилэн, мунхаглал, хулчгар зан нь тэр бүхнийг улам хурцатган хурдасгаж, улмаар эргээд бусдад золгүй зүйл үүтгэхэд хүргэдэг юм.

	Хүмүүний зан аашны үл ойлгогдох дүр төрх чухам ийм бөгөөд тэр тусмаа өөрийгөө ойлгон таних ухамсар мэдлэг нь бүр тайлагдашгүй юм. Утга зохиол бол ердөө би хэмээх өөр дээрээ хараагаа төвлөрүүлсэн, тэгэх зуураа тэрхүү би гэгч нь өсөж эхэлж буйн учрыг мэдрэх ухаарал төрж буй хүн юм.

	Утга зохиолын үүрэг зорилго бол аливаа зүйлийг эвдэн нураах, устган үгүй хийх явдал биш бөгөөд түүний үнэ цэнэ нь хүмүүсийн мэддэггүй, бага мэддэг зүйлийг нээн үзүүлэх хийгээд хүмүүний ертөнцийн жинхэнэ үнэнийг, чингэхдээ маш бага мэддэг үнэнийг л гаргаж тавихад оршино.

	Шинэ зуун эхлээд байна. Энэ зуун үнэхээр шинэ байна уу, үгүй юу гэдэг талаар би сэтгэлээ зовоохыг хүсэхгүй байна, гэхдээ Утга зохиол дахь хувьсгал хийгээд Хувьсгалт утга зохиол, тэр ч бүү хэл үзэл суртал ч үгүй болж магадгүй санагдаж байна. Зуун зуунаар үргэлжилсэн мөрөөдлийн нийгмийн хий үзэгдэл ч үгүй болж байгаа тул утга зохиол ч аливаа измын дөнгөнөөс ангижирч, хүн төрөлхтний оршин байхын үндсэн шинж чанар луу ойртох ёстой болж байна. Харин энэ үндсэн шинж чанар маш бага хэмжээгээр өөрчлөгдөж байгаа агаад утга зохиолын мөнхийн асуудал хэвээр байх болно.

	Өнөөгийн энэ цаг үе бол мунхаг харанхуй мэрэг төлөг, хий хоосон амлалт андгайгүй эрин үе бөгөөд үүнийг би эергээр хүлээн авч байна. Зөнч мэргэн, шүүгч яллагчийн дүрд тоглосоор байгаа зохиолч хүн өнгөрсөн зуунд тэр бүхэн нь ердөө л луйвар мэхлэл байсан шиг болих болно. Тэгээд ч ирээдүйн тухай шинэ мунхруулга, шинэ мухар сүсэг бий болгох хэрэггүй, тэгснээс зүгээр харж суух нь хамаагүй дээр билээ. Зохиолч хүн аливааг буй чигээр нь л буулгах үүргээ ухамсарлаж, зөвхөн үнэнийг үзүүлэхийн төлөө л зүтгэх хэрэгтэй.

	Утга зохиол бол зөвхөн нэг баримт бичиг төдий зүйл биш юм. Зарим баримт бичгийн илтгэл мэдүүлэг, үйл явдлын цаана учир шалтгаан, санаа сэдэл нуугдаж байдаг нь үнэн. Гэвч утга зохиол, үнэнтэй хамтран хүмүүний дотоод сэтгэлийн үйл явдлыг үзүүлж байгаа бол зохиолчийн сэтгэлийн чанадах аливаа зөрчил тэмцэл гадагшлалгүй үлдэх нь бий. Зохиолч уран бүтээлчид утгагүй, хий хоосон зүйлийг биш, хүн төрөлхтний оршин буйн жинхэнэ үнэнийг тусган харуулж ирсний хэрээр энэ хүч чадал утга зохиолд өвлөн уламжлагдаж ирсэн байдаг.

	Жинхэнэ үнэнийг олж харж, барьж авсан зохиолчийн зөн билиг ямар байхаас тухайн зохиол бүтээлийн чанар чансаа шалтгаалахаас биш, үгээр хэрхэн наадаж, өгүүлэн бичих ур чадвар ямар байх нь түүнийг нөхөж орлож чадахгүй. Үнэний олон янзын илэрхийлэл байж болох бөгөөд уншигчид тэр бүхнийг хэрхэн хүлээн авч байгаа нь чухал бус, харин зохиолчоос хүний амьдралыг хэрхэн гоёж хачирлаж, эсвэл үнэн мөнөөр нь дүрслэн үзүүлж байгаа нь шууд харагдаж байдаг. Тодорхой үзэл суртал бүхий утга зохиолын шүүмжлэл судлал нь уран бүтээлд хөндсөн үнэн хийгээд үнэн бусыг утга илэрхийллийн талаас нь задлан шинжилдэг бөгөөд ийм зарчим номлол нь уран бүтээлд төдийлөн чухал хамаатай байдаггүй. Гэхдээ зохиолч хүн үнэнийг өгүүлж байна уу, үгүй юу гэдэг нь зөвхөн бүтээлч арга барилын төдий асуудал биш, харин ч зохиолчийн бичиж туурвих үзэл хандлагатай нягт холбоотой зүйл мөн. Зохиолч хүн үзгээ барих үед ямар Үнэн байсан, үзгээ тавьсан хойно нь ч мөн тэр л Үнэн илэрч байх ёстой. Үүгээрээ утга зохиол нь үнэний үнэлэлт дүгнэлт байх төдийгүй, бас үнэний ёс зүйн давхар илэрхийлэл мөн. Ёс суртахууныг номлох явдал зохиолчийн үүрэг биш бөгөөд зохиолчоос янз бүрийн хүмүүсийн тухай дүрслэн үзүүлэхийг зорихдоо цэвэр хувийн шинжтэй өөрийн гэсэн сэтгэлийн нууц далд зүйлээ ч нууж хаалгүй дэлгэн үзүүлэх нь бий. Зохиолч хүний хувьд Утга зохиолын үнэн нь Ёс зүйн үнэнтэй ойрхон байдаг бөгөөд тэр нь чухамхүү утга зохиолын эрхэм дээд ёс зүй мөн.

	Хүмүүний амьдралын үнэнийг дүрслэн үзүүлэх явцад хэдийгээр санаанаасаа ургуулан зохиоход хүрлээ ч гэсэн зохиолч хүний сэтгэлд маш өвөрмөц үзэл хандлага оршиж байдаг. Чухам ийм л зүйл эрт дээр цагаас янагш өнөөг хүртэл утга зохиолын амьд хүч чадал болсоор ирсэн билээ. Эртний Грекийн эмгэнэлт жүжгүүд, Шекспирийн сод туурвилуудын хэзээ ч хуучиршгүйн гол учир шалтгаан чухам үүнд оршино.

	Утга зохиол бол бодит амьдралын шууд хуулбар тусгал огт биш, харин түүнийг илэрхийлэн бичиж байгаа тэр бүтээлийн дотор нэвчин орж шингэн, хуурамч ойлголт ухагдахууныг арилган зайлуулж, хүмүүсийн төөрөлдөж явдаг эгэл жирийн аз жаргал гэгчийг доош хийж, жинхэнэ аз жаргалыг буй чинээгээр нь өргөн хүрээнд нээн үзүүлдэг.

	Утга зохиол нь зохиолчийн ургуулан сэтгэх уран сэтгэмжид тулгуурладаг нь ойлгомжтой ч оюуны ертөнц дахь ийм чөлөөт аялал нь бүхэлдээ эмх замбараагүй янз бүрийн элдэв зүйлсийг бий болгож байдаг. Ийм уран сэтгэмж нь жинхэнэ үнэний мэдрэмжийг хуурамч хийсвэр зүйлээс нь ялгахын зэрэгцээ бас амьдралыг үзэж мэдсэн туршлагаас ч салгаж, үлбэгэр сул, уйтгартай болгож мэдэх тул уншигчдыг татах увдисаа алдахад хүрдэг. Утга зохиол гэгч хүмүүсийн эгэл жирийн амьдралаас хуримтлуулсан туршлага төдий зүйл биш, тэр тусмаа зохиолчийн өөрийнх нь хувийн амьдралдаа үзсэн дуулсан нь ч бүр биш ээ. Утга зохиол бол зохиолчийн, амьдралдаа үзэж харсан, дуулж сонссон, тухайн хэлээрээ уншиж хүртсэн тэр бүх зүйл, мөн түүнчлэн өмнөх бүх үеийн бичгийн мэргэдийн бүтээл туурвилын арвин их өв сан нэгэн биед, оюуны нэгэн ертөнцөд цогцлон бүрдсэн тэр яндашгүй зүйл мөн. Чухам үүнд л утга зохиолын хэлний гайхамшиг оршино.

	Хараал зүхэл, ерөөл адисын адилаар утга зохиол нь хүнийг, оюун ухааныг үгүй хийх чадалтай билээ. Хэл нь зөвхөн дохио тэмдгийн төдий, эсвэл хэлзүйн бүтцэд эрэмбэлэгдсэн утга санааны нийлэмж нэгдэл төдий зүйл бус, харин тухайн хүний бодол санааг нөгөө хүнд шилжүүлэн хүргэх увдис чадалтай хүчирхэг хэрэглүүр мөн. Хэрэв амьд хүн хэлний цаана орхигдож мартагдахад хүрвэл тодорхой утга санаа агуулсан бичвэрүүд, бичиг цааснууд оюун ухааны наадгай болж хувирахад хүрнэ.

	Хэл бол үзэл баримтлал биш, түүнд хүрэх шат дамжлага ч биш, харин мэдрэмж сэтгэхүй, оюун санааг ирлэж хурцалж байдаг зүйл учраас яагаад ямарваа дохио тэмдэг нь амьд хүний хэл яриаг орлож чаддаггүйн учир шалтгаан нь энэ мөн. Хүн чухам юуны тухай хэлэхийг хүссэн тэр санаа, сэдлэг, өнгө аяс ба сэтгэлийн хөдөлгөөн нь зөвхөн утгын илэрхийллээр юм уу, уран сайхан дүрслэлээр бүрэн төгс бууж чадахгүй. Харин тухайн зохиол бүтээлийн хэлэнд шингэсэн давхар далд утга нь чухамхүү өвөрмөц өнгө аястай, өөрийн гэсэн дуу хоолойтой, жинхэнэ, амьд хүмүүсийн амнаас, сэтгэлээс гарсан, төгс төгөлдөр дүрслэл илэрхийлэлтэй байх ёстой. Иймээс оюун ухааны ахин дэвших нэгэн шат дамжлага болохынхоо хувьд утга зохиол нь уншигч олны сэтгэлийг татахуйц байх ёстой. Хүмүүсийн хэлний хэрэгцээ нь зөвхөн бодол санаагаа харилцан солилцох төдий биш, үүний сацуу бас бусдыг сонсох, ойлгох, өөрийнхөө оршин буйг нотлон харуулахад оршдог юм.

	Декартаас эш татан зохиолч хүний тухай тодорхойлолт хэлэхэд "Би ярьж байна, тиймээс би байна". Зохиолчийн өгүүлэн буй "Би" гэгч нь зохиолч өөрөө байх нь түгээмэл, шуудхан хэлэхэд зохиолч өөрөө гол дүрийн хүүрнэн өгүүлэгч, эсвэл ерөөсөө гол дүр байх нь нийтлэг байдаг. Үүнчлэн уг зохиолын хүүрнэн өгүүлэгч нь Та, эсвэл Тэр хүн байж болдог бөгөөд үүгээрээ аливаа уран бүтээлийн өгүүлэгч нь гуравласан шинжтэй байдаг буюу. Зохиолыг уншигчид хүүрнэн өгүүлэх тэр гол дүрийн төлөөлөгчийг олж тогтоох явдал тухайн уран бүтээлийн эхлэх цэг мөн бөгөөд чухам эндээс л уг зохиолыг хүүрнэн өгүүлэх арга барил, хэв загвар тодордог. Зохиол бүтээлээ уншигч үзэгчдэд хэрхэн хүүрнэн өгүүлэхийг зорьж буй энэхүү арга барил, хэв маягаа хайж эрэлхийлэх явцдаа зохиолч хүн тухайн бүтээлийнхээ ерөнхий дүр төрхийн талаарх тодорхой хэлбэр загварыг бий болгоно.

	Зохиол бүтээлдээ би түгээмэл дүр, баатруудын оронд төлөөний нэр үгс хэрэглэдэг. Би, Та, Тэр гэх мэтийн төлөөний нэрсийн тусламжтайгаар гол дүрүүдээ илэрхийлдэг. Янз бүрийн төлөөний нэрээр аль нэг дүрийг илэрхийлэх нь орон зайн багтаамж бүхий утга санааг илэрхийлж байдаг юм. Энэ нь жүжигчинд тайзан дээр сэтгэл зүйн илүү өргөн хүрээнд ажиллах нөхцөл боломжийг бүрдүүлж өгдөг тул би жүжгүүддээ чухам чингэж төлөөний нэр үгсийг түлхүү хэрэглэдэг юм. Хүүрнэл зохиол, жүжиг бичих явдал эцэс төгсгөлгүй үйл бөгөөд утга зохиол, урлагийн аль нэг төрөл зүйлийг үгүй боллоо хэмээн эрээ цээргүй, хөнгөн хуумгайгаар зарлан тунхаглах ямар ч үндэслэл байхгүй ээ.

	Хүмүүний амьдралтай зэрэгцэн соёл иргэншил үүсэн бий болсон тэр цагт бий болсон хэл гэгч нь гайхамшгаар дүүрэн агаад илэрхийлэх чадамж чансаа нь хязгааргүй өргөн билээ. Хэлэнд уламжлагдан өвлөгдсөн тэр асар их боломж чадавхыг зохиолч хүн нээж хөгжүүлж байдаг. Зохиолч хүн Үүтгэн бүтээгч биш, бас дэлхий ертөнцийг хэчнээн хуучирч өтөлсөн байлаа ч түүнийг өөрчлөн хувиргаж, үгүй хийж чадахгүй. Бас өнөөгийн дэлхий ертөнц хэчнээн хийсвэр, олж ойлгосноос нь ангид өмнөө байвч мөрөөдлийн шинэ дэлхийг яагаад ч үүтгэн бүтээж чадахгүй ээ. Гэхдээ тэр бээр эртний хүмүүсийн хэлсэн туурвисан болоод гүйцэд хэлж амжаагүй тэр зүйлс дээр шинийг, шинэ сэтгэлгээг нэмэн баяжуулж байдаг бөлгөө.

	Утга зохиолыг үгүй хийхийг оролдсон Соёлын хувьсгал гэгч нэр томьёо нь хий хоосон, гоё чамин үг байсан юм. Утга зохиол устаж үгүй болдоггүй, уран бүтээлчид ч үхэж дуусахгүй ээ. Зохиолч, уран бүтээлч бүхэн номын санд номын тавиур дээр өөрийн гэсэн байр суурьтай байж, түүнийг уншигчид байхын хэрээр төдий чинээ урт насалдаг. Уран бүтээлийнхээ дээжээс хүн төрөлхтний утга соёлын далай баян өв санд үлдээж, хожмын олон үеийн туршид уншигдаж байхаас илүү бахархал, таашаал зохиолч хүнд байдаггүй ажгуу.

	Зохиолч хүн зохиол бүтээлээ туурвиж, түүнийг нь уншигчид уншиж байгаа цагт л утга зохиол нь хүмүүсийн анхаарал сонирхолд жинхэнэ бодитойгоор оршиж байдаг. Өөрөөр бол энэ нь ердөө л ор нэр төдий зүйл, бас ирээдүй үед зориулж бичих нь зөвхөн өөрийгөө төдийгүй бусдыг ч төөрөлдүүлэх төдий зүйл болно. Утга зохиол бол амьдралыг төдийгүй түүний бодитоор оршин буйг нь нотолж өгдөг. Чингэхдээ бүр мөнхийн оршихуй хийгээд хувь хүний амьдралын нотолгоо нь утга зохиол бол утга зохиол л болохын үнэмлэхүй учир шалтгаан мөн, хэрэв хэн нэг нь энэ агуу их зүйлийн учир шалтгааныг эрэлхийлэх ахул түүний бодитой оршин буйг зайлшгүй олж мэдэрнэ.

	Уран бүтээл хийх нь амин зуулгын төдий үйл биш байх тохиолдолд л, уран бүтээлч хүн энэ үйлсээрээ хол тасарсан цагт л чухам яагаад бичиж байгаагаа, хэнд зориулан бичиж буйгаа умартсан тэр цагт л жинхэнэ утга зохиол төрдөг. Энэ нь утга зохиолын таатай бус хүчин зүйл мөн хэдий ч үндсэн нөхцөл нь мөн. Орчин үеийн нийгмийн янз бүрийн ажил хөдөлмөрийн дотроос утга зохиол туурвих нь улам бүр мэргэжлийн ажил үйл болсоор, зохиолч хүнд өөрт нь ихээхэн гашуун үр дагавар авчирдаг болсоор байна.

	Зах зээлийн эдийн засаг улам бүр нийтлэг болж байгаа энэ цаг үед ном ч бас эд бараа болон хувирч байгаа нь ажиглагдаж байна. Энэ их зах зээлийн ертөнцөд зөвхөн зохиолч хувь хүн төдийгүй, өнгөрсөн үеийн утга зохиолын дэг урсгалуудын нийгэмлэг, бүлэглэл, хөдөлгөөнүүд ч үгүй болж байна. Хэрэв зохиолч хүн зах зээлийн түрэлтийн өмнө нугарч бөхийхгүй байж, цаг үеийн моод хандлагын дагуу соёлын элдэв зүйлсийг үй олноор нь үйлдвэрлэн бүтээхээс татгалзах аваас тэр бээр өөр арга хэрэгслээр амь зуухаас өөр аргагүйд хүрнэ. Жинхэнэ утга зохиол гэдэг нь бестселлер хэмээх "лут гүйлгээтэй ном", эсвэл телевизийн сурталчилгааны жагсаалтад ордог уншууртай номууд огт биш билээ. Бас зохиолчийн бичиж туурвих эрх чөлөө бол шагнал соёрхол биш, арилжаа солилцоо ч биш, харин өөрийнх нь сэтгэлийн чанадаас түрэн гарч ирдэг дотоод эрэлт хэрэгцээ юм аа.

	Бид Бурхан Буддаг сэтгэлдээ оршиж буй гэхээсээ илүү, бидний сэтгэлд эрх чөлөө бий гэж үзвэл түүнийгээ хүртэхийг хичээх болно шүү дээ. Хэрэв хүн тэр эрх чөлөөгөө өөр юмаар арилжихыг оролдвол эрх чөлөө хэмээх тэр шувуухай нисэн одох болно. Эрх чөлөө тийм л үнэ цэнтэй зүйл.

	Зохиолч хүн ямар нэгэн ашиг хожоо харалгүйгээр, юу хүссэнээ туурвин бичдэг бөгөөд үүгээрээ өөрийгөө оршин буйг гэрчлэх төдийгүй нийгмийг уриалан дуудаж байдаг. Энэ уриа дуудлага нь арга заль, ааш бааш биш, ерөөсөө түүнд ингэж дайчин баатар, тэмцэгч болж биеэ өргөмжлөн хөөргөх ямар ч шаардлага байдаггүй юм. Тэмцэгч баатар хүн агуу их үйл хэргийн төлөө, гайхамшигт үйлс бүтээхийн төлөө зүтгэж байдгаараа энэ шинж нь утга зохиолын үйл хэргийн хүрээнээс ангид зүйл билээ. Зохиолч хүн нийгмийг уриалан дуудах бол түүнийгээ хэлний үйлээр л гүйцэлдүүлэх бөгөөд чингэхдээ зохиолынхоо дүр баатруудаар дамжуулан, зохиолдоо гарч буй үйл явдлуудаар уламжлан илэрхийлдгээс биш, өөрөөр бол харин ч утга зохиолыг хохирооход хүрнэ. Утга зохиол уурсан хашхирч чадахгүй, тэр тусмаа хувь хүний жигшил зэвүүцэл, үзэн ядах сэтгэлийг яллах үйл, зэмлэх хүч болгож чадахгүй. Хувь хүний л нэг адилаар, зохиолчийн сэрэл мэдрэмж нь уран бүтээлд нь л шингэх агаад цагийн шалгуурыг туулан өнө удаан хугацааны туршид амьдран байдаг болой. Тийм учраас хэрэг дээрээ зохиолчийн уриа дуудлага бол нийгэмд чиглэсэн биш, харин уран бүтээлдээ чиглэсэн хандлага байдаг. Мөнхийн суут бүтээл бол зохиолчоос нийгэм, цаг үедээ хандсан хариу байдаг нь ойлгомжтой. Зохиолчоос бүтээлдээ шингээж өгсөн дохио хашхираан хийгээд үйл хэрэг нь үгүй болж болох ч, түүнийг уншигчид оршин байхын хэрээр зохиол бүтээлдээ шингээсэн тэр орь дуу, хашхираан нь ашид цуурайтсаар байдаг юм аа. Гэхдээ л ийм уриа дуудлага нийгмийг өөрчилж чадахгүй ээ.

	Хэрэвзээ хүн төрөлхтний түүх зөвхөн үл ойлгогдох хууль тогтлоор жолоодуулж, буй байгаагаараа л сохор харанхуйгаар хөдөлж байдаг сан бол даанч гунигтай байх байсан бөгөөд хувь хүний дуу хоолой огт сонстохгүй биз ээ. Энэ утгаараа утга зохиол бол түүхийн хоосон орон зайг дүүргэж байдаг юм. Түүхийн агуу их хууль ёс, зүй тогтлууд хүн төрөлхтөнд тайлбарлагдаж танигдаж байгаагүй сэн бол хүмүүс өөрийн гэсэн дуу хоолойгоо хэдийн орхиж гээх байсан биз ээ. Түүх бол хүн төрөлхтний эзэмшиж эзэгнэж буй тэр бүх зүйл биш бөгөөд түүн дээр бас утга зохиолын асар их өв сан байх ёстой.

	Академийн хүндэт гишүүд ээ! Утга зохиолын салбар дахь Нобелийн шагналаар намайг шагнаж байгаад, өөрийн тусгаар тогтнолоосоо гуйвж дайваагүй, хүн төрөлхтний зовлон зүдүүр, улс төрийн хавчлага шахалтаас ангид байж чадаагүй ч, улс төрд үйлчлээгүй тэр утга зохиолыг шагнаж байгаад би талархал илэрхийлье. Зах зээлийн тухай бичсэн зүйлсээс дэндүү хол, хэдийгээр бага анхаарал татаж байгаа ч уншихад үнэхээр үнэ хүндтэй байгаа тийм зохиол бүтээлүүдийг энэхүү нэр хүндтэй шагналаар шагнасан Та бүхэнд гүн талархал илэрхийлмээр байна. Түүнчлэн энэ индэр дээр гарч дэлхий дахинд хандан үг хэлэх завшаан олгосон Шведийн Академид талархаж байгаагаа илэрхийлье. Дорой буурай хэн нэгний тэр бүр олон нийтэд хүрдэггүй ядмагхан дуу хоолой энэ удаад дэлхий нийтэд хандаж чадлаа. Энэ бол яах аргагүй Нобелийн шагналын жинхэнэ утга учир мөн бөгөөд үг хэлэх боломж олгосон хүн бүхэнд би нэн өндөр хүндэтгэлээ дахин илэрхийлж байна.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

	 


2010 оны хэвлэл “НОБЕЛИЙН ШАГНАЛТНУУДЫН АЙЛДВАР” номын Өмнөх үг 

	Нобелийн шагналтнуудын айлдварыг орчуулж монгол уншигчдынхаа хүртээл болгох санааг анх сэдсэн хүн нь Л. Энх-Амгалан.

	Тэрээр Ленинградын (хуучны нэрээр) Улсын их сургуулийн сэтгүүлчийн ангийг төгсгөхдөө Нобелийн шагналтнуудын лекцийн асуудлаар дипломын ажил хийж хамгаалсан түүхтэй. Төгсөж ирээд сонин хэвлэлийн газар алба хаших зуур утга зохиолын салбарт Нобелийн шагнал хүртэгчдийн айлдвараас орчуулан 1980-аад оны сүүлчээс Утга зохиол урлаг сонинд нийтлүүлж эхэлжээ. Тэрээр Томас Манн, Уйльям Фолкнер, Ясунари Кавабата, Алберт Камю, Александр Солженыцин, Иосиф Бродский зэрэг нийт 14 зохиолчийн айлдварыг орчуулсан бөгөөд аль болох олон хүний лекцийг орчуулж нэгэн сэдэвт ном болгох санаагаа өвөрлөн явсаар эдүгээ бизнесч хүн болсны хувьд зарим орчуулгыг ивээн тэтгэж, хэвлэлийн зардлыг гаргаснаар энэ ном гарч буй юм. Өөрөөр хэлбэл монгол уншигчийг ийм номтой болгож буй гол буянтан бол яах аргагүй Л. Энх—Амгалан.

	Энэ эмхэтгэлд зөвхөн айлдвар төдийгүй нэлээд хэдэн хүний шагнал гардан авахдаа буюу хүлээн авалт дээр хэлсэн үгс орсон буй. 28 хуний тиймэрхүү үг айлдварын орчуулгыг Ц. Доржсүрэн, Д. Одон, 

	Б. Сувд (англи хэлнээс), 

	Л. Удвал (герман хэлнээс), 

	П. Нямаа (чех хэлнээс),

	Г. Жаргалсайхан (польш хэлнээс), 

	C. Батзаяа (унгар хэлнээс), 

	Я. Ганбаатар (хятад хэлнээс) нар хичээнгүйлэн гүйцэтгэсэн болно. Эмхэтгэгч би бээр М. Горбачев. А. Сахаров нарын лекцийг оросоос орчуулснаас гадна бүх хүний орчуулгыг хянан редакторласан болно.

	Энэ бол анхны ном учраас өдий төдий мэргэдийн сайхан айлдварыг оруулж эс чадсаныг уншигч болгоох буй за. Нөгөөтээгүүр ийм ажлыг хэн ч үргэлжлүүлэн хийхэд болохгүй гэхийн газаргүй, бидний гол зорилго бол энэ зүгийн зам мөрийг гаргах явдал байсан юм.

	Орхунт овогт Ц. Гомбосүрэн

